
Grip H1N1 (ki sòti nan kochon) 
 

Enfòmasyon pou Paran, Pwofesè, ak Direktè lekòl 
 

 
Kisa vil la ap fè pou pa kite nouvo grip H1N1 gaye nan lekòl yo? 
 

Nouvo viris H1N1 (ki sòti nan kochon) prezan nan Vil Nouyòk, epi tout prèv montre li lakòz yon 
gwo pwopòsyon ka grip nan vil la kounye a. Nou konstate moun atrape l souvan nan lekòl. Li pa 
posib pou sispann transmisyon grip la, donk Depatman Sante ap travay pou pwoteje moun ki gen 
plis posiblite pou soufri avèk maladi ak konplikasyon. Se rezon ki fè nou fèmen lekòl yo – se pa 
pou bloke pwopagasyon grip la nan vil la nèt men pou pwoteje elèv, manm pèsonèl ak lòt moun 
yo gen kontak sere avèk yo ki gen pi gwo risk konplikasyon. Pami moun ki gen pi gwo risk yo, 
genyen moun ki soufri avèk maladi kwonik tankou opresyon oubyen dyabèt, ak moun ki poko 
gen dezan, moun ki gen plis pase 65 an, oubyen fanm ansent.  
 
Kouman ou deside lè pou fèmen yon lekòl? 
 

Depatman Sante ak Depatman Edikasyon ap travay ansanm pou kontwole maladi grip la chak jou 
nan lekòl ki nan Vil Nouyòk. Enfimyè lekòl yo resevwa enstwiksyon pou fè direktè lekòl la 
konnen ka grip yo ak pou yo kontakte Biwo Sante Lekòl Vil la si senk oubyen plis timoun vin 
nan sal medikal la gen tanperati kò ki omwen 100.4 degre avèk tous oubyen gòj fè mal. Depi yo 
rive nan limit sa a, Depatman Sante ap evalye chak jou maladi grip la pami elèv ki vini nan sal 
medikal la, ak done sou kantite elèv ki absan semenn pase a. Nou gade pou wè si gen yon 
ogmantasyon toudenkou oubyen si gen yon ogmantasyon chak jou nan maladi ki sanble ak grip 
la. Nou kontwole chak lekòl ki gen yon gwoup elèv ki trape maladi ki sanble ak grip la chak jou. 
Gwo kantite elèv absan pa ase poukont li pou sèvi yon baz pou fèmen lekòl. Si paran kenbe 
timoun ki malad yo lakay yo, gwo kantite elèv ki absan okontrè diminye transmisyon maladi a ak 
risk pou moun ki frajil yo. 
 
Plizyè santèn elèv absan nan lekòl mwen. Èske gen rezon pou fèmen lekòl la? 
 

Pa gen yon sèl fòmil pou fèmen yon lekòl. Desizyon pou fèmen yon lekòl yon gwo pwoblèm 
byen defini – edikasyon ki pèdi, salè paran pa touche, ak pètèt timoun san sipèvizyon – avèk yon 
avantaj posib. Avantaj ki posib la se yon diminisyon nan kantite moun ki kapab vin malad grav 
avèk grip la paske yo gen maladi kache ki mete yo an danje. Depatman Sante evalye sikonstans ki 
genyen nan chak lekòl avèk prekosyon epi li konsidere anpil faktè tankou sa nou pral di la yo:  
 

 Kantite vizit timoun yo dokimante ki gen lafyèv ak maladi tankou grip la fè.nan biwo 
enfimyè a  

 Tandans kantite jou maladi grip la dire, ak posiblite pou jou wikenn yo redui transmisyon 
an lè lekòl la p ap travay.  

 Pousantaj elèv ki absan akòz maladi ki sanble ak grip  

 Rapò pwofesè  ki vin malad pandan yo nan lekòl la 

 Sikonstans espesyal lekòl la, tankou sitiyasyon Distri 75  

Nou pote atansyon espesyal sou yon lekòl si kantite elèv ki ale nan biwo enfimè a nan yon jounen 
avèk lafyèv ak tous oubyen gòj fè mal rive nan 1% jiska 2% kantite elèv ki nan lekòl la. Sa vle di 
yon gwo kantite elèv malad pandan yo nan lekòl la epi yo kapab gaye enfeksyon an ba moun ki 
gen pi gwo risk konplikasyon. 
 
Ki kote mwen kapab jwenn enfòmasyon sou fèmti lekòl leta yo? 
 

Ou kapab jwenn dènye enfòmasyon sou fèmti lekòl yo nan sit wèb Depatman  Edikasyon: 
http://schools.nyc.gov. 
 
Èske dènye ogmantasyon nan ka grip la gen chans pou l kontinye? 
 

Wi. Kantite moun ki atrape grip kapab bese anjeneral pandan mwa ete yo, men kèk transmisyon 
kapab kontinye, epitou viris H1N1 kapab lakòz yon lòt vag maladi otòn pwochen. 
 
Kouman paran kapab prepare yo pou posiblite fèmti lekòl? 
 

Antan yon paran, ou kapab prepare w lè w idantifye yon moun ki  kapab rete avèk pitit ou si lekòl 
la fèmen epi ou oblije  al travay. Pale avèk patwon ou bonè pou konnen si ou kapab travay lakay 
ou oswa si ou kapab aranje lòt chwa si ou bezwen rete lakay ou avèk pitit ou. Yo anonse fèmti 
lekòl yo sou sit wèb Depatman Edikasyon. 
 
Ou kapab prepare tou pou simonte estrès ak deranjman yon fèmti lekòl kapab lakòz nan lavi 
toulejou fanmi w. Lè pitit ou lakay ou, si ou aplike yon woutin regilye sa ap ede oumenm ak 
manm fanmi ou simonte pwoblèm lan. Ou kapab prepare pitit ou tou si ou pale sou sitiyasyon an.  
 
Èske mwen ta dwe rapòte yon ogmantasyon maladi ki sanble ak grip nan lekòl pitit mwen? 
 

Non. Depatman Sante ap suiv kantite elèv ki absan yo epitou li mande enfimyè lekòl yo pou yo 
kontakte Depatman Sante si yo remake ogmantasyon toudenkou oubyen ogmantasyon chak jou 
nan kantite elèv ki vini nan lekòl la avèk maladi ki sanble ak grip.  
 
Kisa mwen ta dwe fè si pitit mwen malad? 
 

Si pitit ou malad, li pa ta dwe ale lekòl pou jis 24 èdtan apre sentòm yo fin ale. Pi gwo kantite 
elèv yo vin refè ak grip byen vit san meddikaman, men elèv ki genyen maladi kwonik kache ta 
dwe rele yon doktè pou yo ka suiv tretman antiviral.  
 
Pami moun ki gen gwo risk yo, genyen:  
 

 Moun ki gen plis pase 65 an oubyen moun  ki poko gen dezan  

 Moun ki gen pwoblèm poumon kwonik tankou opresyon oubyen anfizèm 

 Moun ki gen pwoblèm kè, pwoblèm fwa oubyen pwoblèm san ki kwonik 

 Moun ki gen dyabèt 

 Moun ki gen sistèm defans yo domaje akòz maladi oubyen medikaman 

 Fanm ansent  

 Moun k ap suiv rejim aspirin alontèm 

 
Timoun ki gen sentòm maladi grav – tankou respirasyon rapid oubyen pwoblèm pou respire – 
bezwen swen medikal nan depatman ijans yon lopital. 

Kisa mwen ta dwe fè si yon elèv malad? 
 

Enfimyè a ta dwe evalye elèv la. Si enfimyè a kwè elèv la kapab atrape grip la, yo ta dwe separe 
avèk lòt elèv yo epi yo ta dwe voye li lakay li. Elèv la pa ta dwe monte nan otobis lekòl la. Elèv 
ki gen sentòm grip la pa ta dwe retounen lekòl jis apre 24 èdtan depi yo pa gen sentòm yo ankò. 
Pa gen nesesite pou elèv la  pote yon nòt doktè pou li retounen lekòl.  
 
Kisa yon anplwaye lekòl la ta dwe fè si li atrape grip la?  
 

Moun lan ta dwe ale lakay li epitou li pa ta dwe retounen nan lekòl la jis apre 24 èdtan depi yo pa 
gen sentòm yo ankò. Si anplwaye a fè pati nenpòt nan gwoup ki gen pi gwo risk ki nan lis anwo 
a, li ta dwe rele yon doktè pou pale sou tretman avèk medikaman antiviral.  
 
Èske anplwaye oubyen elèv ki te malad bezwen yon nòt doktè pou yo retounen lekòl? 
 

Non. Anplwaye yo oubyen elèv pa bezwen yon nòt  doktè pou yo retounen lekòl. Men yo ta dwe 
rete lakay yo jis apre 24 èdtan depi yo pa gen sentòm yo ankò. 
 
Ki mezi netwayaj ki nesesè nan yon lekòl kote timoun oubyen manm estaf la malad? 
 

Pa genyen netwayaj oubyen dezenfeksyon espesyalize ki nesesè, men moun ki netwaye lekòl la 
ak manadjè bilding lan ta dwe suiv bon pratik antretyen tankou: 
 

 Netwayaj ak dezenfeksyon twalèt, kafeterya ak bouton pòt ki nan zòn komen yo 
regilyèman 

 Asire genyen savon ak sèvyèt papye nan tout twalèt yo. 

 Louvri fenèt yo pou asire tout bilding lan ayere kòrèkteman. 

 
Èske mwen ta dwe kite pitit mwen ki an sante lakay mwen pou anpeche li trape enfeksyon? 
 

Timoun ki an sante pa bezwen rate lekòl, men timoun  ki devlope lafyèv oubyen ki genyen maladi 
respirasyon ta dwe rete lakay yo jis apre 24 èdtan yo fin refè epi santi yo byen. 
 
Kouman grip H1N1 gaye? 
 

Grip gaye sitou nan touse ak nan etènye. Moun kapab vin enfekte tou si yo manyen yon kote ki 
gen viris la sou li epi  yo manyen bouch oubyen nen yo apre. 
 
Kouman mwen kapab pwoteje tèt mwen kont grip H1N1? 
 

Men pi bon fason pou evite atrape oubyen gaye grip H1N1. Menm prekosyon sa yo kapab ede 
evite grip sezon ak anpil lòt enfeksyon respiratwa. 
 

 Kouvri bouch ou ak nen ou nenpòt lè w ap touse oubyen etènye – epi ankouraje lòt moun 
pou yo fè menm bagay la. Itilize manch rad ou oubyen yon mouchwa papye, pa itilize 
men w san anyen ladan. 

 Lave men ou souvan avèk savon ak dlo, sitou apre ou fin touse oubyen etènye. 
dezenfektan men abaz alkòl efikas tou.  

 Eseye pou evite kontak dirèk avèk moun ki malad.  

 Si ou vin malad,  pa pran twòp kontak avèk lòt moun pou pa enfekte yo. 

 
Kouman mwen kapab ede pitit mwen si yo genyen laperèz oswa enkyetid?  
 

Timoun yo kapab montre divès kalite reyaksyon estrès ki kapab varye dapre laj yo. Pifò reyaksyon 
sa yo se reyaksyon ki nòmal epi yo sipoze disparèt nan kèk semenn. Li nòmal pou chèche 

enfòmasyon pandan yon epidemi oubyen yon ijans. Men lè w kontinye gade nouvèl apre nouvèl, sa 
kapab fè timoun yo soufri. Paran yo ta dwe limite tan pou gade televizyon epi yo ta dwe pale avèk 
pitit yo sou evènman k ap pase yo. Pou jwenn enfòmasyon sou fason pou pale avèk pitit ou sou 
grip H1N1,  ale sou sit wèb www.cdc.gov/h1n1flu/talkingtokids.htm. Nenpòt  moun ki santi yo 
bouke avèk estrès kapab chèche èd lê yo rele 1-800-Lifenet, yon liy dirèk pou kriz ki fonksyone 24 
èdtan pa jou ak sèt jou pa semenn. 

